
 

UJIFUNZAJI WA BIBLIA WA WITO WA 
LAMBETH 
UTUME NA UINJILISTI 
 

UTANGULIZI 
Nyenzo hizi za Kujifunza Biblia zimeandaliwa kama sehemu ya Awamu ya 3 ya Lambeth 
Conference na Miito ya Lambeth. Ujifunzaji huu wa Biblia unahusu Wito wa Lambeth kuhusu 
Utume na Uinjilisti. Unaweza kusoma Wito wa Lambeth hapa. 
 

Jinsi ya kutumia somo hili 
‘Wito na Mwitikio’ – Muundo wa Kujifunza Biblia 
 
Kila moja kati ya Miito ya Lambeth hutolewa kwa Ushirika wa Anglikana – ikihitaji mwitikio. 
Ujifunzaji wa Biblia upo katika muundo wa ‘Wito na Mwitikio’. Ujifunzaji huu wa Biblia kuhusu 
Utume na Uinjilisti utakupitisha katika hatua tatu: 
 
1 - Sikia Wito 

 
Soma Wito wa Lambeth na hasa Uthibitisho wake (Sehemu ya 3) kuhusu upendo wa Kristo 
na jinsi wito huu unavyotutaka tueneze kwa wengine habari njema ya upendo huu. Pia soma 
Maombi Maalum (Sehemu ya 4) na angalia ni yapi yanayozungumza na wewe. 
 
2 - Sikiliza Maandiko 

 
Rejea kwenye Maandiko ili kutia nanga na kuimarisha tafakari hii, hasa katika Mathayo 2 
kifungu cha 1 hadi 12 na Luka 10 kifungu cha 1 hadi 9, vifungu hivi vinaonyesha uinjilisti 
ukifanyika kwa namna mbalimbali. Tunaweza kujifunza nini kuhusu jinsi tunavyoweza 
kufanya uinjilisti kutokana na vifungu hivi? 
 
 
3. Onyesha Mwitikio 

 
Jadili maswali yafuatayo ambayo yatakuongoza kutoka kufikiria kuhusu vifungu hivyo na 
kufikiria kuhusu jinsi wewe na jumuiya ya kanisa lako mnavyoweza kuitikia wito wa utume na 
uinjilisti. 



 

 
 
Anza 
 
1. Sikia Wito (dakika 10) 
 
Soma Wito wa Lambeth kuhusu Utume na Uinjilisti. Unaweza kusoma Wito wa Lambeth 
hapa.   
 
Soma hasa Uthibitisho wake katika sehemu ya 3, kwamba ‘Kwa kusukumwa na upendo wa 
Kristo, ambao umemwagwa ndani ya mioyo yetu na Roho Mtakatifu, tunasadikishwa na hitaji 
la ulimwengu la kupokea wokovu na ukombozi ambao injili inatangaza, kwamba wote ambao 
Mungu amewafanya wasikie habari njema, kwa njia ambayo wanaweza kuitikia kwa imani 
kwa yote ambayo Mungu amefanya katika Kristo.’  

• Hii inazungumzaje na wewe?  
• Ni kwa njia gani ya kipekee unahisi ulimwengu unahitaji wokovu na ukombozi wa 

injili?  
• Unawezaje kuelezea hitaji hili kwa njia ambayo wengine wanaweza kuelewa?  

 
Pia soma Maombi Maalum (Sehemu ya 4) na uone ni yapi yanayofaa hasa hali yako. 
 

 
2. Sikiliza Maandiko (dakika 20) 
 
Rejea kwenye Maandiko ili kuleta msukumo na kuongoza tafakari hii. Anza kwa kusoma 
Mathayo 2 kifungu cha 1 hadi 12, ambavyo vinaonyesha njia moja ambayo kwayo watu 
wanapelekwa kwa Kristo.  
 
Zingatia kwamba watu wenye hekima walimpata Yesu kwa sababu  

• walikuwa wakitafuta  
• waliwekeza akiba yao kwa ajili ya kusafiri kwenda mbali  
• walikuwa tayari kuuliza maswali na kupata msaada kutoka kwa wengine  
• waliiamini ishara maalumu waliyopewa (nyota).  

 
Watu wenye hekima wanatupa mfano mzuri wa maneno ya Wito: ‘Kwa kusukumwa na 
upendo wa Kristo, ambao umemwagwa ndani ya mioyo yetu na Roho Mtakatifu, 
tunasadikishwa na hitaji la ulimwengu la kupokea wokovu na ukombozi ambao injili 
inatangaza’.  



 

 
Sasa rudi katika Luka 10.1-11. Hii inaonyesha njia tofauti ambayo kwayo watu humjia Kristo. 
Kifungu hiki kinatoka kwenye sehemu ya katikati ya injili, ambapo Yesu yuko njiani na 
wanafunzi wake akipeleka ujumbe wa injili kwenye miji na vijiji kote Galilaya na mbali zaidi. 
Kinaonyesha jinsi alivyotaka kuongeza wigo wa kile alichokuwa akifanya na jinsi alivyowapa 
jukumu kundi kubwa la wanafunzi kumsaidia kufanya hivi.  
 
Ni maelezo gani unayoona kuhusu agizo la Yesu? Haya ni baadhi ya mapendekezo: 

• Aliwatuma wawili wawili - utume haukupaswa kufanywa mtu akiwa peke yake; 
• Aliwatuma kule alikokusudia waende, jambo linalomaanisha kuwa walikuwa 

wanasaidia utume wake na hawakufanya utume wao binafsi; 
• Aliwatia moyo kuhusu mavuno mengi – kwamba kulikuwa na watu wengi ambao 

wangepokea habari njema ya wokovu wa Mungu; 
• Lakini wafanyakazi walikuwa wachache - kwa hivyo kile walichokuwa wakifanya 

kilikuwa muhimu; 
• Walipaswa kuwa tayari kukabiliana na upinzani – kulikuwa na mbwa mwitu ambao 

wangewashambulia. Kumbuka kwamba jambo hili halibatilishi uhalali wa wito wao. 
• Wanapaswa kujikabidhi kwa wale waliowakaribisha na si kwenda na utajiri katika 

mifuko yao na mamlaka mikononi mwao; 
• Wangeponya wagonjwa na kupeleka habari njema kuhusu kukaribia kwa utawala wa 

Mungu; 
• Walipaswa kuwapinga wale waliokataa ujumbe wao. 

 
Ni nini kingine unachoona?  
Ni nini kinachokutia moyo kuhusu jinsi Yesu anavyowatuma wanafunzi? 
Ni nini kinachokupa changamoto kuhusu jinsi Yesu anavyowatuma wanafunzi? 
Pia, Roho anakushawishi vipi unapomsikiliza Yesu? 
 
 

3. Onyesha Mwitikio (dakika 20) 
 
Vifungu kutoka Mathayo na Luka vinakusaidia na kukuhimiza vipi kufanya uinjilisti na 
kumshuhudia Kristo?  
 
Wewe na jumuiya ya kanisa lako mnawezaje kuitikia Wito wa Lambeth, kwa kuanza na 
Ombi lake la kwanza Maalum, kwamba ‘kila kanisa litafute kwa bidii kufanywa upya kwa 
ajabu na nguvu ya habari njema ya Kristo.’ Unawezaje kusaidia jambo hili litokee? Nini 
kinachohitajika? 
 
Unawezaje kujibu ombi la nne maalum, kwamba ‘Kila Mkristo apokee kwa furaha wito wa 
kuwa shahidi wa Yesu Kristo, akiomba kwamba kwa njia hii angalau mtu mwingine mmoja 



 

kila mwaka aweze kupokea imani na kukua kama mwanafunzi.’ Ukiwaangalia wale walio 
karibu nawe, unawezaje kumsaidia mmoja wao aipokee imana na akue kama mwanafunzi? 
 
Amua kuhusu hatua kadhaa za kivitendo za kuchukua katika wiki ijayo. Angalia rejea 
zinazotolewa na Thy Kingdom Come [LINK] zinazotutia moyo katika kazi hii ya kuomba. 

 

Ombi la Kuhitimisha 
Omba kwamba kupitia Roho Mtakatifu Kristo afanye kazi ndani ya kila mmoja wetu ili 
kuonyesha jinsi tunavyoweza kuwasaidia wengine wafikie imani na wakue kama wanafunzi 
wa Kristo. 
 
Sala ya Jumapili ya Ishirini baada ya Utatu katika Kanisa la Uingereza: 
Mungu, mtoaji wa uzima,  
ambaye Roho Mtakatifu anaishi ndani ya Kanisa lako:  
kwa karama za Roho tuwezeshe tuishi injili ya Kristo 

na tufanye tuwe na shauku ya kufanya mapenzi yako,  
ili tuweze kushiriki na viumbe wote  

furaha ya uzima wa milele;  
kwa jina la Yesu Kristo Mwanao Bwana wetu, 
ambaye yu hai na anatawala pamoja nawe, 
katika umoja wa Roho Mtakatifu, 
Mungu mmoja, sasa na hata milele.  
Amina. 
 


